
<noinclude><pagequality level="1" user="Michael Chidester" /><languages/> <translate></noinclude>Hauwet er aber ernstlich / so nime jhm seine herfliegende klingen mit dem ersten / vnnd wo es nótig ist / auch mit dem andern / seinen andern / vnd wan du ihn fúhlest genugsam geschwecht zů sein / so Hauwe vnd Stiche jhm als dann zům andern behendiglich nach / beschirme dich demnach zům dritten / vnd erhole dich wider mit Wehrstreichen / also will ichs hiebey bleiben lassen / vnd mit disem folgenden stuck beschliessen.

Wann du mit vorher gefúhrter Versatzung fúr den Mann komest / der nicht als bald hauwen noch stechen wil / dem Hauwe (doch das du mit dem Rechten fůß alzeit vor bleibest) den ersten schlims vberort durch sein Rechte achsel / auff das du mit solchem hauw in die rechte Vnderhůt verfallest / vnd also deinen obern leib bloß darbeutst / welcher Blóß er behendiglich zů eylen wirt / den selbigen seinen herfliegenden stich / schlage jhm von deiner Rechten gegen deiner Lincken starck aus / vnd Hauwe zům dritten von deiner Lincken vberzwerch durch seine Rechte / auch ein Mittelhauw durch sein gesicht / gilt gleich ob das mit halber schneid oder fleche volbracht werde / in disem Mittelhauw lasse dein klingen vmb den Kopff fahren / vnd Hauwe den vierten abermals schlims vberort durch sein Rechte Achsel / auff disen Hauwe behend den fúnfften / auch schlims durch sein Lincke achsel / mit welchem Hauw komstu in die Lincke Vnderhůt / von deren nim gewaltiglich vnnd starck mit halber schneide durch seine Rechte vbersich auß / vnd Stich jhm nach dem du dein Rappier oder deinm Kopff in die Recht Oberhůt vmb verschwingen hast lassen / grimmiglich von Oben gegen seinem gesicht.<noinclude></translate> <references/></noinclude>

